Raport  Mir – Paqe – Mир 2016.
Arsyeja bazë për të bërë trajnim të këtillë ishte dëshira për të krijuar mundësi që njerëzit të takohen, për dialog dhe që të dëgjohen narativat të cilat jo rallë janë kundërthënse dhe përjashtuese mes veti, si dhe për të zvogluar frikën dhe për të rritur besimin mes pjesëmarrësve/eve, dhe të bisedojmë se si në rrethana të këtilla mund të ndryshojmë shoqëritë. Trajnimi u punua me përkthim konsekutiv, ndërsa pjesëmarrësit kishin mundësinë që të shprehen në gjuhët e tyre amëtare (shqip, maqedonisht, boshnjako-kroatishto-serbisht).  

Për trajnimin arritën 107 aplikacione, nga të cilat u përzgjodhën 19 pjesëmarrës dhe pjesëmarrëse. Grupi ishte i balansuar sa i përket gjinisë. Struktura e grupit sa i përket moshës ishte heterogjene, kishim pjesëmarrës mbi 60 vjeç, edhe prej atyre të cilit sapo kishin kaluar të 20at. Përvojat e ndryshme profesionale të pjesëmarrësve kontribuan për një këmbim të begatë. Në Dojran arritën pjesëmarrës nga Kosova, nga Gjilani, Prizreni, Mitrovica e Kosovës, Prishtina, Deçani dhe Fushë Kosova, ndërsa nga Maqedonia erdhën nga Manastiri, Dollneni, Kumanova, Shkupi, Svillarja e Epërme, ndërsa pjesëmarrësit nga Serbia udhëtuan nga Beogradi, Leskovci, Novi Sadi, Smedereva, dhe Mitrovica e Sremit.  Është interesante që këtë vit numri më i madh i aplikacioneve na arriti nga Kosova, të cilat përbënin gati gjysmën e aplikacioneve të cilat u pranuan, gjë të cilën më herët nuk ishim në gjendje t'a arrinim, e që na gëzon shumë dhe na fuqizon për punë të mëtutjeshme. 

Pak kohë para fillimit të trajnimit, kryetari i shtetit të Maqedonisë aboloi/fali të gjithë ata kundër të cilëve po zhvillohej proces hetimor për korrupcion, keqpërdorime politike dhe mashtrim zgjedhor, gjë e cila shkaktoi revoltë të madhe dhe protesta në më shumë qytete. Gjendja e ngarkuar nuk reflektoi sa i përket ardhjes në trajnim, nuk pati anulime të pjesëmarrësve, që për ne ishte tregues për motivimin e lartë për vetë trajnimin.      

Koncepti i trajnimit është i vendosur në mënyrë të tillë që në fillim të përvetësohen teknika bazë për komunikim të padhunshëm dhe të ndërtojë raport të ndërsjellë besimi, që të mund të fillojmë dialog për tema të ndjeshme në shoqëri.  Kjo mundësi për tu sprovuar në dialog për tema të ndjeshme ishte e rëndësishme për më shumë arsye, që të shohim se ç'mund të fitojmë nga kjo gjë, si të inkurajohemi, por edhe ngaqë nuk ka shumë raste që të flitet për tema të ndjeshme. Temat të cilat u shtjelluan janë komunikimi, puna ekipore, marrja e vendimeve, konfliktet, dhuna, paragjykimet, identitetet, gjinia, ballafaqim me të kaluarën, pajtimi. Punuam ushtrime të cilat kontribuan që pjesëmarrësit të sensibilizohen për atë se ku ndodhet dhuna në shoqëri, që të kuptojnë konfliktet, por edhe të fuqizohen që të ndikojnë për të ndryshuar mënyrën e të menduarit dhe pjesë të sistemit egzistues i cili ka për bazë raporte të padrejta.  

Gjatë trajnimit, pritshmëritë fillestare të ekipit trajnues u tejkaluan, më shumë nga ç'ishte planifikuar paraprakisht u shtjellua në mënyrë cilësore, duke falenderuar para së gjithash grupin e motivuar dhe të zellshëm të pjesëmarrësve dhe pjesëmarrseve, si dhe udhëheqjes së procesit i cili bazohet në ndjekjen e nevojave të cilat vijnë nga grupi, duke patur gjithmonë parasyshë qëllimet e vendosura tematike.  

Pjesëmarrësit gjatë trajnimit flisnin që edhe pse jetojnë në një hapsirë relativisht të vogël gjeografike, që edhe pse egziston kahje  praktikе е njerëzve nga bashkësitë kundërshtare kah njëri-tjetri, prapë se prapë vendimet politike dhe klima e armiqësisë ndër-nacionale kanë ndikim që njerëzit të distancohen dhe të mos ndërtojnë kontakte të ndërsjella.  Një numër i vogël i njerëzve të cilët kanë arritur të krijojnë kontakte flisnin për atë se sa rëndë e kanë dhe me çfarë pengesash ballafaqohen. Qe e çmuar mundësia që pjesëmarrësit dhe pjesëmarrset të shohin se si jetojnë njerëz në rrethin e tyre të afërt, por që janë nga ndonjë komunitet tjetër, gjegjësisht në të shumtën e rasteve pakicat, dhe të pyeten se si nuk kanë menduar rreth kësaj më herët dhe pse nuk flitet me zë për këtë nëpër shoqëritë tona. Brilante ishin momentet në të cilat njerëzit shprehnin se çfarë ju nevojitet për ballafaqim me të kaluarën, se çfarë ju duhet nga njerëzit të cilët janë pjesë e bashkësive të tjera nacionale në nivel të përditshëm, por edhe se çfarë janë të gatshëm të bëjnë ata vetë. 

Interesimi i madh për këtë trajnim, atmosfera dhe cilësia e punës na inkorajoi që kemi arritur të nuhasim nevojën e cila është e pranishme dhe i jemi përgjigjur më mënyrë të përshtatshme. Ndonjëherë është e vështirë që të ndryshojmë gjërat rreth vetes, e ndonjëherë na duket e pamundur, por në këtë grup, ndodhi që njerëzit panë se kanë fuqi nëë duart e tyre dhe shans që të ndikojnë dhe të farkëtojnë shoqëritë në të cilat jetojnë.  

